
UNIDADE DIDÁCTICA

Para ESO e BACHARELATO
Propoñémosche traballar en distintos ámbitos da cultura, a política, a sociedade ou a arte, 

a través das mulleres que forman o proxecto Mulleres en Compostela. Elas tamén contaron. 
Cada unha delas ten un vídeo na páxina web mulleres-en-compostela.elpatitoeditorial.com 

no que a historiadora Encarna Otero explica a súa importancia dentro dun espazo da cidade. 

Nesta unidade didáctica seleccionamos 10 mulleres para traballar un aspecto relacionado con elas cada mes educativo do ano lectivo.



Mes de Xaneiro

CONCEPCIÓN ARENAL
Xornalista, penalista. Estudou dereito con 
vestimenta masculina na Universidade de Madrid, 
cando a formación universitaria lles estaba 
prohibida ás mulleres. Foi visitadora de prisións e 
colaborou con Juana de Vega na creación do Grupo 
das Madalenas para asistir as presas e inserilas 
na sociedade. Gran defensora dos dereitos das 
mulleres e das persoas máis débiles, o seu traballo 
como penalista foi recoñecido internacionalmente. 
Asumiu o ideario liberal krausista da Institución 
Libre de Ensinanza. O seu busto está situado 
nas traseiras da Falcona, depósito municipal 
onde foron detidos tanto republicanos como 
antifranquistas até os anos 80 do século xx. Na 
súa obra Muller da casa escribiu: «Transformar 
a muller do fogar nunha muller forte, velaí o 
problema». 

FICHA
nacemento

 1820

morte

1893

lugar da cidade

Xardín de 
San Fructuoso

n Traballar sobre a muller nos cárceres

n material de apoio:
Película: Concepción Arenal. La visitadora de cárceles, 2012.



Mes de febreiro

ROSALÍA DE CASTRO
Escritora, poeta, recuperadora do idioma galego 
para a escrita, feminista. Participou nas xuntanzas 
do Liceo da Xuventude, onde foi actriz de teatro. 
Lectora en varios idiomas; demócrata progresista. 
No ano 1917 Compostela levantou na Ferradura un 
grupo escultórico na súa lembranza e honra. Aínda 
que naceu no antigo concello de Conxo, tivo varios 
domicilios na cidade. Non existe documentación 
que confirme que participou no Banquete de Conxo 
(irmandade entre obreiros e estudantes que tivo 
lugar na carballeira ao pé do río Sar), mais denunciou 
a talla de carballos que fixo o cabido compostelán na 
época do cardeal Payá nese espazo. Cantora do Sar, 
puxo de manifesto a pobreza que se amontoaba a 
pedir nos anos de fame e malas colleitas nas portas 
da muralla de Compostela. 

FICHA
nacemento

1837

morte

1885

lugar da cidade

Paseo Literario 
da Alameda

n Traballar sobre a figura da escritora

n material de apoio:
Web da Casa Museo de Rosalía de Castro:
https://rosalia.gal/a-casa/a-casa-museo/



Mes de marzo

ELVIRA SANTISO
Pintora, profesora da Sociedade de 
Amigos do País na Escola de Artes e 
Oficios. Alumna de Fenollera, entre outros 
mestres, tivo obradoiro de seu, no que 
daba clases de pintura. Foi Medalla de 
Ouro na Exposición Rexional de Santiago 
de 1909. A súa obra Clase de pintura, 
onde aparecen varias alumnas, recibiu 
unha mención honorífica na Exposición 
de Belas Artes de Madrid. Os seus cadros 
expuxéronse en América e por todo o 
territorio español. Participou na creación 
da asociación Amigos da Arte de Santiago 
(1928) e formou parte da xunta directiva 
como tesoureira. 

FICHA
nacemento

1872

morte

1961

lugar da cidade

Escola de Arte 
e Superior de Deseño

Mestre Mateo

n Traballar sobre a desigualdade da muller na arte

n material de apoio:
Estudo sobre a desigualdade de xénero no sistema da arte en España: 
https://ecosistemadelarte.files.wordpress.com/2020/12/estudio-desigualdad_final.pdf



Mes de maIo

PURA LORENZANA
Estudou Filosofía e Letras na 
Universidade de Santiago. No ano 
1928 obtivo o premio extraordinario na 
titulación do Grao. Iniciou estudos de 
dereito. Colaborou coa Irmandade da Fala 
e coa Sección de Historia do Seminario de 
Estudos Galegos. Deu unha conferencia 
no Salón Teatro (publicada no ano 1936 
nunha separata da revista Nós) promovida 
pola Asociación Católica Feminina de 
Santiago sobre as mulleres galegas. Foi 
catedrática de instituto e inspectora, 
ademais de promotora da fundación 
do Instituto Feminino de Ensino Medio 
Rosalía de Castro, no edificio do antigo 
colexio de San Clemente, centro no que 
traballou. Participou activamente na 
comisión para a adquisición da vivenda de 
Rosalía de Castro en Padrón, onde hoxe 
está a fundación desta escritora. 

FICHA
nacemento

 1907

morte

1997

lugar da cidade

IES Rosalía de 
Castro

n Traballar sobre a identidade galega

n material de apoio:
A revista Nós na web: https://revistanos.galiciana.gal/es



Mes de XUÑo

CONCHA CASTROVIEJO
Naceu no seo dunha familia compostelá cunha 
gran tradición cultural. Escritora e xornalista. 
Estudou Filosofía e Letras —non sen atrancos 
familiares— e completou a súa formación en 
Francia. No ano 1939 exíliase en México xunto 
co seu marido, onde traballou como profesora 
en varios centros de ensino. Regresou a 
Santiago en 1949 e comezou a escribir no 
xornal vespertino La Noche baixo a dirección 
de Borobó, asinando co pseudómino Asela. 
Trasládase a Madrid, onde obtén o título oficial 
de xornalista e, no ano 1953, incorpórase ao 
diario Informaciones, onde escribe unha serie 
de colaboracións co pseudónimo Esperanza. 
Despois traballou na axencia EFE até a súa 
xubilación. Participou en múltiples revistas 
como Galicia emigrante e publicou tamén 
contos infantís e novelas. As súas obras foron 
traducidas a varios idiomas. Morreu en Madrid. 

FICHA
nacemento

1910

morte

1995

lugar da cidade

Facultade de
Xeografía e Historia

n Traballar sobre a prensa histórica galega

n material de apoio:
O xornal La Noche na web: 
https://biblioteca.galiciana.gal/es/inicio/inicio.do



Mes de setembro

EUGENIA OSTERBERGER
A compositora da Belle Époque 
naceu en Compostela, na zona 
histórica. Educouse en Francia, e o 
19 de outubro de 1875, no Diario 
de Santiago, publícase o seguinte 
anuncio: «Srta. Dña Eugenia 
Osterberger, profesora titulada en 
París, abre el 1 de noviembre un 
curso de francés para señoritas. 
Rúa Nueva, nº 4». Compuxo unha 
morea de melodías, entre elas 
musicou algúns poemas de Follatos 
de Filomena Dato. Colaborou con 
Emilia Pardo Bazán na creación da 
Sociedade do Folclore Galego, e foi 
nomeada correspondente da Real 
Academia Galega. Morreu en Niza. 

FICHA
nacemento

 1852

morte

1932

lugar da cidade

Teatro Principal

n Traballar sobre a arquitectura: O histórico edificio 
do Teatro Principal. O máis antigo de Galicia



Mes de outubro

DARÍA VILARIÑO PINTOS
Naceu no seo dunha familia moi 
compostelá. Estudou Filosofía e Letras. 
Traballou de bibliotecaria e foi, por 
oposición, directora da Biblioteca da 
Universidade de Santiago. Experta en 
psicoloxía, historia e socioloxía, impartiu 
aulas de biblioloxía e modernizou todo o 
sistema de organización da Biblioteca. 
Como boa mestra, deixou toda unha serie 
de discípulas —maiormente mulleres— nas 
distintas bibliotecas da Universidade. 
Foi colaboradora da Fundación Cidade 
da Cultura, recibiu a insignia de ouro da 
USC e a Medalla de Galicia. Entre as súas 
numerosas publicacións destaca o libro 
Mujer y edición en España 1868-1973. 

FICHA
nacemento

1928

morte

2020

lugar da cidade

Facultade de 
Xeografía e Historia

n Traballar sobre a historia da Universidade de Santiago

n material de apoio: Web https://museovirtual.usc.gal



Mes de novembro

MARÍA DEL PORTAL PANISSE FERRER
María del Portal, Maruxa, a boticaria da 
liberdade, muller demócrata e liberal, con
varias titulacións. Cursou na Universidade de 
Santiago, primeiro estudos de Química
e despois de Farmacia. Educou os seus fillos 
na Prefectura de Compostela, que foi orixe 
do centro de ensino Peleteiro. Foi titular 
da farmacia na rúa de Fonseca, onde se 
podía acceder á compra de anticonceptivos 
—prohibidos no franquismo—, 
proporcionándolles así a moitas persoas, 
sobre todo mulleres, unha vida sexual sa e 
pracenteira. Foi unha humanista de ampla 
cultura.

FICHA
nacemento

1914

morte

2001

lugar da cidade

Patio de Madres

n Cando se lles permitiu o acceso á Universidade ás mulleres?
n Cando unha muller puido ter conta bancaria propia?
n Cando se legalizou o uso de anticonceptivos?
n Cando se permitiu o divorcio en España?



Mes de novembro

JUANA MARÍA DE VEGA
Liberal e demócrata, polo que tivo que 
se exiliar en Francia e Inglaterra, naceu 
no seo dunha familia ilustrada: defendeu 
os dereitos das mulleres e das persoas 
máis pobres da sociedade. Impulsou o 
Grupo das Madalenas, asociación de 
mulleres que apoiaban e axudaban as 
presas do cárcere feminino da Coruña. 
Foi camareira maior da raíña Isabel II e 
da infanta Luísa Fernanda na rexencia 
de Espartero, proposta polos liberais. 
Renunciou ao seu cargo pero conservou 
a relación coa raíña e, cando esta visitou 
Santiago no ano 1858, propúxolle abrir un 
centro para persoas con doenzas mentais 
no recinto do Mosteiro de Santa María 
de Conxo desamortizado. Velaí a orixe do 
manicomio, hoxe sanatorio psiquiátrico. 

FICHA
nacemento

1805

morte

1872

lugar da cidade

Sanatorio Psiquiátrico 
de Conxo

n Traballar sobre a saúde mental

n material de apoio: Informe sobre Saúde Mental e Infancia de UNICEF
https: //www.unicef.es/publicacion/salud-mental-e-infancia-en-el-escenario-de-la-covid-19-propuestas-de-unicef-espana



Mes de decembro

PENCHA SANTASMARINAS
Prudencia Santasmarinas Raposo, Pencha, naceu 
no barrio do Restollal nunha familia emprendedora. 
Estudou Maxisterio e formouse na Escola de 
Instrutoras Rurais de Aranjuez, rematando a súa 
formación como bolseira nos EEUU. Traballou no 
Servizo de Extensión Agraria de Viveiro e foi activista 
das Comisións Labregas, militante nacionalista e unha 
das líderes do movemento contra a Central Nuclear 
de Xove. No ano 1993 pasa a ser funcionaria da 
Consellería de Pesca, onde vai traballar activamente 
na profesionalización, formación e mellora das 
mariscadoras poñendo en marcha o 
I Encontro de Mulleres Mariscadoras en Vilagarcía 
no ano 1995. Feminista activa, colaborou tamén 
na profesionalización e mellora das condicións de 
traballo das redeiras; por toda esta actividade foi 
Medalla Castelao no ano 2010. Muller chea de luz e de 
cores, xa xubilada, nunha entrevista afirmou: «Nesta 
etapa da miña vida xa só quero traballar con e para 
mulleres. O meu único obxectivo na vida son elas». 

FICHA
nacemento

1943

morte

2019

lugar da cidade

Parque do Restollal

n Traballar sobre o oficio do mar

n material de apoio: 
A arte do marisqueo e da pesca no Museo do Pobo Galego: 
http://museodopobo.gal/gl


